
Əsas kapitala 16,1 milyard 
manat vəsait yönəldilmişdir

Ötən il ölkəmizdə əsas kapitala 16 milyard 127 milyon manat 
məbləğində vəsait yönəldilmişdir. 

Neft-qaz sektoruna yatırılmış investisi-
yaların həcmi 5,6 faiz azalmışdır. İstifadə 
olunmuş vəsaitin 10 milyard 536,7 milyon 
manatı və ya 65,3 faizi məhsul istehsalı 
sahələrinə, 4 milyard 560,8 milyon manatı 
(28,3 faizi) xidmət sahələrinə, 1 milyard 29,5 
milyon manatı (6,4 faizi) isə yaşayış evlərinin 
tikintisinə sərf olunmuşdur. Əsas kapitala 
yönəldilmiş vəsaitlərin 11 milyard 794,3 mil-
yon manatını və ya 73,1 faizini daxili vəsaitlər 
təşkil etmişdir. Əsas kapitala yönəldilmiş 

vəsaitlərin 11 milyard 15,7 milyon manatı 
və ya 68,3 faizi bilavasitə tikinti-quraşdırma 
işlərinin yerinə yetirilməsinə sərf olunmuşdur.

Əsas kapitala yönəldilmiş vəsaitin 
ümumi dəyərində müəssisə və təşkilatların 
vəsaitləri 54,7 faiz, büdcə vəsaitləri 25,7 
faiz, sair vəsaitlər 7,5 faiz, bank kreditləri 6,1 
faiz, əhalinin şəxsi vəsaitləri isə 6 faiz təşkil 
etmişdir. 

“Xalq qəzeti”

Azərbaycan Avropa Şurasının üzvü kimi 
bütün öhdəliklərini ləyaqətlə yerinə yetirir

Bu gün bütün dünya Azərbaycanı qurucu, 
Ermənistanı isə dağıdıcı dövlət kimi tanıyır

(bax səhifə 3)

(bax səhifə 5)

Azərbaycanda ipoteka kreditlərinin 
həcmi 2 milyard manatı keçib

Azərbaycan Respublikası 
İpoteka və Kredit Zəmanət 
Fondundan verilən məlumata 

görə, Fondun vəsaiti hesabına 
verilən ipoteka kreditlərinin  
həcmi cari ilin yanvar ayının 13-də 
2 milyard manatı keçib. Məlumatda 
bildirilir ki, 2006-cı ildən fəaliyyətə 
başlayan ipoteka kreditləşməsi 
mexanizmi çərçivəsində bugünədək 
37 minə yaxın ailə mənzil təminatının 
yaxşılaşdırılmasına nail olub.

Hazırda dövlətin əsas sosial 
prioritetlərindən biri olan mənzil təminatı 
mexanizmlərinin təkmilləşdirilməsi və əhali 
üçün əlçatanlığının artırılması fondun qarşı-
sına qoyduğu əsas məqsədlərdəndir. İpoteka 
kreditləşməsi sisteminin fəaliyyət göstərdiyi 
son 15 il ərzində davamlı dövlət dəstəyi 
sayəsində mənzil şəraitinin yaxşılaşdırılması-
na ehtiyacı olan əhali qrupları üçün effektiv və 
səmərəli maliyyələşmə mexanizmi formalaş-
dırılıb.

İpoteka kreditləri üzrə əlverişli faiz 
dərəcələrinin qorunub saxlanılması, dövlət 
qarşısında xüsusi xidmətləri olan şəxslər 
üçün güzəştli ipoteka proqramlarının tətbiqi 
bu mexanizmin sosial dövlət proqramı olaraq 
kifayət qədər uğur qazanmasına səbəb 
olmuşdur. Güzəştli ipoteka kreditlərinin 
maliyyələşdirilməsi üçün davamlı olaraq 
dövlət büdcəsindən vəsaitlərin ayrılması 

təmin edilib. İpoteka kreditlərindən fayda-
lananların 70 faizə yaxını gənclər və gənc 
ailələrdir.

İpoteka kreditləşməsi mexanizmində ən 
yaxşı beynəlxalq təcrübəyə uyğun olaraq 
yeniliklərin tətbiqi, eləcə də kredit şərtlərinin 
ölkə üzrə maliyyə-iqtisadi konyunktura və 
mövcud reallıqlar nəzərə alınmaqla əhalinin 
tələblərinə uyğunlaşdırılması istiqamətində 
tədbirlərin görülməsi bu gün də davam etdi-
rilir. Əhaliyə xidmət səviyyəsinin artırılması, 
şəffaflığın təmin edilməsi məqsədilə 2015-ci 
ildən etibarən vətəndaşların müraciətlərinin 
qəbulundan ipoteka kreditləri üzrə ödənişlərin 
qəbulunadək proseslərin tam avtomatlaşdırıl-
ması həyata keçirilib.

Fond 2022-ci ildə də əhalinin mənzil 
təminatı sahəsində öz fəaliyyətini davam 
etdirəcək.

“Xalq qəzeti”

Dövlətimizin başçısı nitqində bu dövlətlər 
arasında pandemiya şəraitində belə iqtisadi 
sahədə canlanma müşahidə edildiyini, ticarət 
dövriyyəsində müsbət meyillər nəzərə çarp-
dığını diqqətə çatdırıb. Eyni zamanda, indiki 
səfər çərçivəsində imzalanan sənədlərin 

icrasının müzakirə olunan layihələrin 
gerçəkləşməsinə və iqtisadi əməkdaşlığın 
dərinləşməsinə müsbət təsir göstərəcəyinə 
əminliyini vurğulayıb. 

(ardı 3-cü səhifədə)

Azərbaycanda tarixən tolerant mühit hökm sürüb
Prezident İlham Əliyev Amerika Yəhudi Komitəsinin icraçı 
direktorunun başçılıq etdiyi nümayəndə heyətini qəbul edib

Azərbaycan Respublikasının 
Prezidenti İlham Əliyev yanvarın 
15-də Amerika Yəhudi Komitəsinin 
icraçı direktoru Devid Harrisin 
başçılıq etdiyi nümayəndə heyətini 
qəbul edib. 

Görüşdə Azərbaycanda tarixən 
tolerant mühitin hökm sürdüyü 
vurğulandı. Ölkəmizdə bütün xalqların 
və dinlərin nümayəndələrinin, o 
cümlədən yəhudi icmasının bir ailə 
kimi, mehribanlıq və əmin-amanlıq 
şəraitində yaşaması, dövlət qayğısı 
ilə əhatə olunması, onlar üçün dövlət 
səviyyəsində hərtərəfli şəraitin 
yaradılması yüksək qiymətləndirildi, 
bunun dünyada nümunəvi xarakter 
daşıdığı qeyd edildi. Devid Harrisin 
və onun rəhbərlik etdiyi Amerika 
Yəhudi Komitəsinin ölkəmizlə 
əməkdaşlığından məmnunluq ifadə 
olundu. Söhbət zamanı hazırda 
regionda yaranan yeni geosiyasi 
vəziyyət, Azərbaycanın dünyada 
və regionda artan nüfuzu, həmçinin 
qarşılıqlı maraq doğuran bir sıra 
regional məsələlər ətrafında fikir 
mübadiləsi aparıldı. 

Devid Harris səfər çərçivəsində 
Bakıda keçirdiyi məhsuldar görüşlər, 
o cümlədən yəhudi icması ilə keçirdiyi 
görüşlər barədə dövlətimizin başçısına 
məlumat verdi.

AZƏRTAC

P rezident İlham Əliyevin yanvarın 14-də Ukrayna Prezidenti Volodimir 
Zelenskinin dəvəti ilə Ukraynaya işgüzar səfərinin nəticələri iki ölkə 
arasında əlaqələrin müxtəlif sahələrdə inkişafı üçün yeni perspektivlər 

vəd edir. Azərbaycan və Ukraynanın dövlət başçılarının geniş tərkibdə 
görüşündə səsləndirilən fikirlər də bunun bariz ifadəsidir.  Prezident İlham 
Əliyev çıxışında bildirib ki, bu iki ölkə uzun illər ərzində uğurlu əməkdaşlıq 
həyata keçirir, beynəlxalq platformalarda bir-birinin maraqlarını müdafiə edir. 
Azərbaycan və Ukraynanın ərazi bütövlüyünün qarşılıqlı surətdə dəstəklənməsi 
də əməkdaşlığın yüksək səviyyəsindən xəbər verir. 

Azərbaycan və Ukrayna arasında iqtisadi 
əməkdaşlıq yeni mərhələyə qədəm qoyur

Ümumi daxili məhsul 
istehsalı 2021-ci ildə 
5,6 faiz artmışdır

İlkin məlumatlara əsasən 2021-ci ildə ölkədə  
92 milyard 857,7 milyon manatlıq və ya əvvəlki ilin eyni 
dövrü ilə müqayisədə 5,6 faiz çox ümumi daxili məhsul 
istehsal olunmuşdur.

Dövlət Statistika Komitəsi bildirib ki, iqtisadiyyatın qeyri 
neft-qaz sektorunda əlavə dəyər 7,2 faiz, neft-qaz sektorunda 
isə 1,8 faiz artmışdır.

ÜDM istehsalının 42,5 faizi sənaye, 10,1 faizi ticarət, 
nəqliyyat vasitələrinin təmiri, 6,9 faizi nəqliyyat və anbar 
təsərrüfatı, 5,9 faizi kənd təsərrüfatı, meşə təsərrüfatı və 
balıqçılıq, 5,9 faizi tikinti, 1,8 faizi informasiya və rabitə, 1,3 
faizi turistlərin yerləşdirilməsi və ictimai iaşə sahələri və 17,2 
faizi digər sahələrin payına düşmüş, məhsula və idxala xalis 
vergilər ÜDM-in 8,4 faizini təşkil etmişdir.

Əhalinin hər nəfərinə düşən ÜDM 9 min 269,3 manata 
bərabər olmuşdur.

“Xalq qəzeti” 



Ulu öndər çalışırdı ki, Azərbaycanın 
Avropa Şurasına üzvlüyü reallaşsın və biz 
öz ərazilərimizin Ermənistan tərəfindən 
işğalını dünya ictimaiyyətinə çatdırmaq 
üçün mühüm bir platforma əldə edək. Elə 
buradaca vurğulamaq lazımdır ki, məhz 
Heydər Əliyevin təşəbbüsü ilə 1993-
cü ildən Azərbaycanda ölüm cəzasına 
moratorium qoyulması, 1998-ci ildə 
isə ləğv edilməsi, yəni cəza siyasətinin 
humanistləşdirilməsi Azərbaycanın Avro-
pa ailəsinə qoşulmasını təmin edən mü-
hüm amillərdən biri olub. Unudulmaz dahi 
şəxsiyyətin Azərbaycan Respublikası ilə 
Avropa Şurası arasında əməkdaşlığın 
dərinləşdirilməsi və Azərbaycanın Av-
ropada mənafelərinin müdafiə edilməsi 
sahəsində tədbirlər haqqında imzala-
dığı sərəncamlar da birmənalı olaraq 
ölkəmizin AŞ-yə qəbul edilməsi üçün 
səylərini artırdığının göstəricisi idi. 

Avropa Şurası qitədə insan hüquq-
larını müdafiə edən aparıcı təşkilatdır. 
Tərkibi Avropa İttifaqının 28 üzv ölkəsi 
daxil olmaqla, 47 dövlətdən ibarətdir. 
Avropa Şurasının bütün üzv dövlətləri 
insan hüquqları, demokratiya və qanunun 
aliliyini qorumağı nəzərdə tutan Avropa 
İnsan Hüquqları Konvensiyasını imza-
layıblar. Ulu öndərin səyləri sayəsində 
Azərbaycanın adı Avropa Şurasının 
tribunasından tez-tez çəkilməyə başla-
mışdır. Təsadüfi deyil ki, 1997-ci il aprelin 
22-də keçirilən AŞPA-nın yaz sessi-
yasında Cənubi Qafqaz münaqişələri 
ilə əlaqədar olaraq sərhədlərin toxu-
nulmazlığı, beynəlxalq sülhü mühafizə 
qüvvələrinin vasitəçiliyi ilə münaqişə 
zonalarında təhlükəsizliyin təminatı, qaç-
qın və məcburi köçkünlərin öz yerlərinə 
qayıtmaq hüququ ilə bağlı prinsiplərin 
əks olunduğu 1119 saylı qətnamə qəbul 
edilib. 

Nəhayət, yanvarın 17-də Avropa 
Şurası Nazirlər Komitəsi Azərbaycanın 
təşkilata tamhüquqlu üzv qəbul olunması 
haqqında qərar qəbul edib. Bir həftə 
sonra Azərbaycan Avropa Şurasına 
tamhüquqlu üzv olub. Strasburqda, 
Avropa Şurasının mənzil-qərargahının 
qarşısındakı flaqştoka Azərbaycanın 
bayrağı qaldırılıb. Mərasimdə Azərbaycan 
Prezidenti Heydər Əliyev iştirak edib. 
Ümummilli lider həmin gün – yanvarın 25-
də Avropa Şurası Parlament Assamble-
yasında çıxış edib və bu qurumla ölkəmiz 
arasındakı qarşılıqlı münasibətlərin əsas 
istiqamətlərini müəyyənləşdirib. Tarixi 
çıxışda qeyd edilən məsələlər AŞPA-
da fəaliyyət göstərəcək Azərbaycan 
nümayəndə heyəti üçün ölkənin xarici 
siyasətinin tərkib hissəsini təşkil edən bir 
proqram olub.

Azərbaycan Respublikası Milli 
Məclisinin AŞPA-dakı nümayəndə heyəti 
6 həqiqi və 6 əvəzedici üzv olmaqla, 
ümumilikdə, 12 üzvdən ibarətdir. 2001-ci 
il aprelin 24-dən 27-dək keçirilmiş AŞPA-
nın plenar sessiyasında Azərbaycan 
Respublikasının bu qurumda nümayəndə 
heyəti İlham Əliyevin rəhbərliyi ilə 
ilk dəfə olaraq tamhüquqlu üzv kimi 
iştirak edib. Nümayəndə heyətimiz 
tərəfindən elə ilk sessiyadan başlaya-
raq Ermənistanın işğalçılıq siyasətinin 
nəticələri avropalı siyasilərin diqqətinə 
çatdırılıb. AŞPA-nın yaz sessiyasında 
Azərbaycanın işğal olunmuş ərazilərində 
narkoticarətin genişlənməsi, terrorizmin 

inkişafına dair avropalı deputatlara lazımi 
bilgilər çatdırılıb. Cənab İlham Əliyev 
Avropada mütəşəkkil cinayətkarlığın 
mərkəzlərindən birinin Azərbaycanın 
işğal edilmiş ərazilərində olduğunu bəyan 
edərək deyib ki, qondarma "Dağlıq Qara-
bağ Respublikası" deyilən ərazidən nar-
kotik bitkilərin yetişdirilməsi və daşınması 
üçün istifadə edilir. Narkotiklərlə məşğul 
olan işbazlar və tiryək alverçiləri orada 
özlərini təhlükəsiz və çox rahat hiss 
edirlər. Məhz belə qətiyyətli mövqedən 
sonra AŞPA-da Dağlıq Qarabağ 
münaqişəsinə münasibətdə daha ciddi 
dönüş yaranıb. 

Həmin sessiya zamanı 9 ölkə və 
AŞPA-da fəaliyyət göstərən 5 siyasi 
qrupu təmsil edən 29 nümayəndə 
tərəfindən imzalanmış “Ermənilər 
tərəfindən azərbaycanlı əhaliyə qarşı 
törədilmiş soyqırımın tanınması” adlı 
yazılı bəyanat və 14 ölkəni təmsil edən 
20 nümayəndə tərəfindən imzalanmış 
“Ermənistan və Dağlıq Qarabağda sax-
lanılan müharibə əsirləri və girovları” adlı 
tövsiyə xarakterli təklif AŞPA-nın rəsmi 
sənədləri qismində yayılıb. Göstərilən 
sənədlərdə ermənilərin Xocalı əhalisinin 
tamamilə qətlə yetirilməsi, Ermənistan 
tərəfindən Azərbaycan ərazisinin 20 fai-
zinin işğal edilməsi, Ermənistan və işğal 

edilmiş Azərbaycan torpaqlarında uşaq, 
qadın və yaşlı insanların da daxil olduğu 
783 azərbaycanlı girovun saxlanılması 
faktı və digər vacib məsələlər xüsusi 
vurğulanıb.

Bundan əlavə, AŞPA-da “Dağlıq 
Qarabağda, zəbt olunmuş ərazilərdə 
mədəniyyət abidələrinin məhv edilməsi 
haqqında”, “Qaçqın və məcburi köç-
kün uşaqların təhsili haqqında”, 
“Azərbaycanda məcburi köçkünlərin 
vəziyyəti haqqında” və s. sənədlər 
yayılıb. Elə o vaxtlardan İlham Əliyevin 
əsl siyasətçi keyfiyyətləri özünü göstərib. 
2003-cü ilin yanvarında İlham Əliyev 
Avropa Şurası Parlament Assambleyası 
sədrinin müavini, AŞPA-nın büro üzvü 
seçilib. Bundan bir qədər sonra qurumun 
fəaliyyətində nümunəvi iştirakına və Avro-
pa ideallarına sədaqətinə görə, o, AŞPA-
nın fəxri üzvü diplomu və medalı ilə təltif 
edilib. 19 il əvvəl Azərbaycan Respublika-
sının Prezidenti seçiləndə o, artıq siyasi 
xadim kimi dünyada tanınırdı.

Cənab İlham Əliyevin təməlini 
qoyduğu AŞPA-da yüksək səmərəli 
fəaliyyət ənənəsi uğurla davam edir. 
Hazırda nümayəndə heyətimizin rəhbəri, 
Milli Məclisin deputatı Səməd Seyidov-
dur. Nümayəndə heyəti Azərbaycanın 

mənafelərinə uyğun təşəbbüslər irəli sü-
rür, müvafiq sənədlər üzrə müzakirələrdə 
fəal iştirak edir.

Azərbaycanın AŞ-da üzvlüyü xro-
nikasına nəzər salaq. 2002-ci il apre-
lin 15-də respublikamız Avropa İnsan 
Hüquqları Konvensiyası və onun pro-
tokollarının ratifikasiya edilməsi haq-
qında sənədi depozitariyə təqdim edib. 
Həmin gündən konvensiya və onun 
protokolları Azərbaycana münasibətdə 
qüvvəyə minib. Həmin tarixdən etibarən 
Azərbaycanın yurisdiksiyası altında olan 
şəxslərin (vətəndaşların, vətəndaşlığı 
olmayan şəxslərin, hüquqi şəxslərin və 
digərlərinin) İnsan Hüquqları üzrə Avropa 
Məhkəməsinə (Avropa Məhkəməsi) 
müraciət etmək hüququ yaranıb.

Azərbaycan tərəfinin davamlı səyləri 
nəticəsində 25 yanvar 2005-ci ildə AŞPA-
nın qış hissəvi-sessiyasında “ATƏT-in 
Minsk Konfransının məşğul olduğu Dağlıq 
Qarabağ bölgəsi üzərində münaqişə” adlı 
qətnamə və tövsiyə qəbul olunub. As-
sambleya bir üzv dövlət tərəfindən xarici 
ərazinin işğalının həmin dövlətin Avropa 
Şurasının üzvü kimi öz üzərinə götürdü-
yü öhdəliklərin ciddi şəkildə pozulması 
demək olduğunu xatırladıb və münaqişə 
ərazisindən köçkün düşmüş şəxslərin öz 
evlərinə təhlükəsiz və ləyaqətlə qayıt-

ması hüququnu bir daha təsdiq edib. 
Assambleya həmçinin BMT Təhlükəsizlik 
Şurasının məlum qətnamələrini xatırla-
dıb və tərəfləri silahlı əməliyyatlardan 
çəkinməklə və istənilən işğal olunmuş 
ərazilərdən silahlı qüvvələri çıxarmaqla 
onlara riayət etməsini tələb edib. Bu 
prosesin davamı kimi 2006-cı il yanvar 
ayının 9-da AŞ PA-nın Dağlıq Qarabağ 
problemi üzrə alt komitəsinin Strasburqda 
keçirilən növbəti iclasında mərhum lord 
Rassel Constonun hazırladığı hesabatda 
Azərbaycan ərazilərinin işğalı, Dağlıq 
Qarabağdakı rejimin separatçı olma-
sı, bir milyon azərbaycanlının doğma 
yurdundan didərgin düşməsi və s. faktlar 
öz əksini tapıb. Bununla belə, AŞPA-nın 
1416 saylı qətnaməsinə əsasən, yaradıl-
mış Dağlıq Qarabağ münaqişəsi üzrə alt 
komitə Ermənistan nümayəndə heyətinin 
qeyri-konstruktiv mövqeyinə görə, 
əslində, fəaliyyətsiz qalıb. 

AŞ Nazirlər Komitəsinin 2014-cü 
ilin mayında Vyanada keçirilmiş 124-cü 
sessiyasında komitəyə sədrlik Avstriya-
dan Azərbaycana keçib. Sədrlik dövründə 
Azərbaycan prioritetlərə sadiqliyini 
nümayiş etdirib. Həmin il iyunun 24-də 
AŞPA-nın yay sessiyasında Azərbaycan 
Respublikasının Prezidenti İlham Əliyevin 
Ermənistanı ifşa edən, beynəlxalq 

təşkilatları isə birtərəfli mövqe tutmaqda 
qınayan parlaq tarixi çıxışı politoloqlara 
unudulmaz təsir bağışlayıb. 

Onu da qeyd edək ki, hələ 2014-cü 
ildə Avropa İttifaqı (Aİ) və AŞ arasında 
insan hüquqları, demokratiya və qanu-
nun aliliyi sahələrində Şərq Tərəfdaşlığı 
ölkələri (Ermənistan, Azərbaycan, 
Belarus,Gürcüstan, Moldova Res-
publikası və Ukrayna) ilə əməkdaşlıq 
layihələrinin icrasına dair razılığa gəlinib. 
Öncə Proqramlar üzrə Əməkdaşlıq 
Çərçivəsi, 2017-ci ildən etibarən isə 
Yaxşı İdarəçilik üçün Tərəfdaşlıq adla-
nan bu təşəbbüsdə Aİ əsas donor, AŞ 
isə layihələri həyata keçirən təşkilat 
qismində çıxış edib. Sözügedən təşəbbüs 
çərçivəsində bir sıra regional və ikitərəfli 
layihələr icra olunub. Ümumilikdə 14 re-
gional layihəyə əlavə olaraq Azərbaycan 
üçün ümumi büdcəsi 4,9 milyon avro 
təşkil edən ikitərəfli layihələr də həyata 
keçirilib. 

2019-cu ilin may-iyul aylarında 
yeni fəaliyyət planına uyğun olaraq, ilk 
layihələrin reallaşdırılmasına başlanı-
lıb. Həmin layihələr ədliyyə sisteminin 
səmərəliliyi, penitensiar sahədə isla-
hatlar, çirkli pulların yuyulmasına qarşı 
mübarizə sahələrini əhatə edir. Qarşılıqlı 
əməkdaşlıq üçün çərçivə rolunu oynayan 

bu sənəd bir sıra istiqamətlər üzrə AŞ-nin 
texniki yardım və ekspertizasından yarar-
lanmağa imkan yaratmaqla, ölkəmizdə 
müvafiq sahələrdə davam edən islahatlar 
gündəliyinin dəstəklənməsinə töhfə verib.

AŞPA çərçivəsində “Dağlıq Qarabağ 
və Azərbaycanın işğal olunmuş digər 
ərazilərində zorakılıq hallarının artması”, 
“Azərbaycanın cəbhəboyu rayonlarının 
sakinlərinin qəsdən içməli sudan məhrum 
edilməsi” ilə bağlı hesabatlar müzakirə 
edilib. Azərbaycanın əzəl torpağı olan 
Qarabağın Ermənistan tərəfindən işğalı 
birmənalı olaraq assambleya tərəfindən 
pislənilib. 

Təəssüf ki, işğalçı Ermənistana qarşı 
atılan addımlar bundan o yana getməyib. 
2020-ci ilin oktyabrında Azərbaycan 
Respublikasının Avropa Şurası yanın-
da daimi nümayəndəsi Fəxrəddin İs-
mayılov “L’Humanite” qəzetinin Dağlıq 
Qarabağ münaqişəsi ilə bağlı sualını 
cavablandırarkən bildirib ki, münaqişənin 
həllinə töhfə vermək Avropa Şurasının 
borcudur. Avropa Şurası bütün vasitələrlə 
Ermənistanı başa salmalıdır ki, rəsmi 
Yerevan beynəlxalq hüquqa və quru-
mun Azərbaycan da daxil olmaqla, üzv 
dövlətlərin ərazi bütövlüyünə hörmət 
etməlidir. Onu da deyək ki, bir sıra hallarda 
bu təşkilatda ölkəmizə qarşı qeyri-obyektiv 
və ədalətsiz münasibət, yalan iddialara 
əsaslanan qərəzli yanaşmalar da olur. 

Azərbaycanın 44 günlük Vətən 
müharibəsində tarixi qələbəsi, demək 
olar ki, bütün beynəlxalq təşkilatlarda, 
o cümlədən AŞPA-da aşkar şəkildə 
təriflənməsə də, buna qarşı ən cüzi bir 
etiraz bəyanatı da verilməyib. Bununla 
da həmin qurumlar Azərbaycanın haqq 
işinin təntənəsini təsdiqləmiş olublar. 
AŞ-ın baş katibi Mariya Peyçinoviç Buriç 
Azərbaycanın 2020-ci il 10 noyabr tarixli 
atəşkəs razılaşmasını alqışladığını qeyd 
edib. 

Bütün bunlarla yanaşı, müsbət 
tendensiyaları da danmaq olmaz. Başa 
çatmış ildə bütün beynəlxalq təşkilatlar, o 
cümlədən Avropa Şurası çərçivəsində ke-
çirilmiş görüşlər, səsləndirilmiş bəyanatlar 
və qəbul edilmiş sənədlər vasitəsilə 
Vətən müharibəsindən sonra yaranmış 
reallıqlar barədə məlumatlandırılma işləri 
gücləndirilib. Ötən ilin yanvarında Stras-
burqda Azərbaycanın Avropa Şurasına 
üzvlüyünün 20 illiyi təntənə ilə keçirilib. 
28 May – Müstəqillik Günü münasibətilə 
AŞ binasının ön hissəsində Azərbaycanın 
üçrəngli bayrağının nümayişi olub. Gecə 
səhərədək bina bayrağımızın rəngləri ilə 
işıqlandırılıb. Sentyabrda AŞPA-nın bina-
sında “Nizami Gəncəvi ili” çərçivəsində 
böyük Azərbaycan mütəfəkkir şairinə həsr 
edilmiş ikihəftəlik sərginin təşkili həm də 
avropalı siyasətçilərə bizim mədəniyyət 
dərsimiz olmaq baxımından önəmlidir.

Hazırda, Azərbaycan Respublikası 
Avropa Şurası çərçivəsində qəbul edilmiş 
60-dan çox beynəlxalq konvensiya-
nın iştirakçısıdır. Azərbaycanla Avropa 
Şurası arasında əməkdaşlıq daha geniş 
kontekstdə, daha obyektiv əsaslarda 
davam etdirilir.

Əli NƏCƏFXANLI, “Xalq qəzeti” 

Azərbaycan Avropa Şurasının üzvü kimi 
bütün öhdəliklərini ləyaqətlə yerinə yetirir

Avropa Şurasına qoşulmaq bizim düşü-
nülmüş seçimimiz oldu. Çünki biz islahatla-
rın genişləndirilməsi üçün bu təsisatın üzvü 
olmaq istəyirdik. Əlbəttə, bilirdik ki, Avropa 
Şurasına qoşulmağımız, həmçinin öhdəlikləri 
nəzərdə tutacaqdır. Biz isə bunlara hazır idik. 
Bu günə qədər biz öhdəlikləri yerinə yetiririk.

İlham ƏLİYEV 
Azərbaycan Respublikasının Prezidenti

M üstəqil Azərbaycan Respublikası beynəlxalq aləmə inteqrasiya 
səylərində çətin və şərəfli yol keçib. Təkcə bir faktı xatırlamaq 
kifayətdir ki, 1992-ci il yanvarın 24-də Azərbaycan parlamenti 

Avropa Şurasında (AŞ) qonaq statusu almaq üçün müraciət etsə də, 
bu, yalnız dörd ildən sonra mümkün olub. Ümummilli lider Heydər 
Əliyev hakimiyyətə qayıtdıqdan sonra ölkənin xarici siyasət xəttində 
bir sıra mühüm və təxirəsalınmaz dəyişikliklər etdi.

Azərbaycan və Ukrayna arasında iqtisadi əməkdaşlıq yeni mərhələyə qədəm qoyur 
(əvvəli 1-ci səhifədə)

Prezidenti İlham Əliyev çıxışın-
da Azərbaycanın Ukrayna ilə iqtisadi 
əməkdaşlığının bəzi məqamlarına 
toxunub. Məsələn, dövlətimizin baş-
çısı Azərbaycan Dövlət Neft Şirkətinin 
(SOCAR) uzun illər Ukraynada səmərəli 
fəaliyyət göstərdiyini xatırladaraq, bu 
qurumun bundan sonra da energetika 
sektorunda mövcud əməkdaşlığı sürətlə 
genişləndirmək istəyində olduğunu 
diqqətə çatdırıb. Bundan başqa, yaxın 
gələcəkdə hər iki tərəfin nəqliyyat, kənd 
təsərrüfatı və turizm sektorlarının böyük 
perspektivləri nəzərə alınaraq, qarşılıqlı 
fəaliyyət istiqamətlərinin gücləndirilməsi 
nəzərdə tutulub. 

Ukrayna Prezidenti Volodimir Zelenski 
isə çıxışında dövlətimizin başçısının 
nitqində diqqətə çatdırılan məsələləri 
dəstəklədiyini, aqrosənaye kompleksi-
nin inkişafı istiqamətində əməkdaşlığın, 
ərzaq təhlükəsizliyinin xüsusi önəm daşı-
dığını vurğulayıb. 

Xatırladaq ki, səfər çərçivəsində kənd 
təsərrüfatı, nəqliyyat, energetika, ticarət 
sahələrinə aid olan ikitərəfli 6 sənəd 
imzalanıb. Həmin sənədlərdə –“Qida 
təhlükəsizliyi sahəsində əməkdaşlıq haq-
qında” Sazişdə, “İkitərəfli ticarətdə təcili 
əməkdaşlıq haqqında”, “Aqrar sahədə 
əməkdaşlıq haqqında”, “Energetika 
sahəsində əməkdaşlıq haqqında”, “Tor-
paq münasibətləri, dövlət torpaqlarının 
idarə edilməsi və dövlət torpaq kadastrı 
sahəsində əməkdaşlıq haqqında” anlaş-
ma memorandumlarında bundan sonra 
da sadalanan sahələrin inkişafına önəm 
veriləcəyi öz ifadəsini tapıb.

Prezident İlham Əliyev sənədlərin im-
zalanması mərasimindən sonra mətbuata 

bəyanatında Ukrayna-Azərbaycan 
əlaqələrində çox ciddi irəliləyiş olduğu-
nu, indiki işgüzar səfəri çərçivəsində isə 
iki ölkə arasında yüksəksəviyyəli siyasi 
dialoq aparıldığnı bildirib. Dövlətimizin 
başçısı deyib: “Biz Prezident Zelenski 
ilə keçən ay, düz bir ay bundan əvvəl 
Brüsseldə görüşmüşük. Prezident 
Zelenski qeyd etdiyi kimi, 2019-cu ilin 
sonunda Azərbaycana səfər etmişdir. 
Yəni biz təmasları möhkəmləndiririk və 
müzakirələr əsnasında iki ölkə arasın-
dakı gələcək inkişaf perspektivlərini 
həm müzakirə edirik, həm də ki, vacib 
qərarlar qəbul edirik. O cümlədən bu gün 
keçirdiyimiz çox geniş fikir mübadiləsi 
nəticəsində əminəm ki, yaxın gələcəkdə 
biz yeni, gözəl hadisələrin şahidi olaca-
ğıq”.

Azərbaycan Prezidenti daha son-
ra iki ölkə arasında 30 il ərzində sıx 
əməkdaşlığın yaradıldığını, hər za-
man bir-birinin müstəqilliyini, ərazi 
bütövlüyünü, suverenliyini dəstəklədiyini, 

respublikamızda Ukrayna xalqının 
mədəniyyətinə çox böyük maraq və 
hörmət olduğunu və bunun bariz ifadəsi 
kimi Bakının mərkəzi yerlərinin birində 
böyük Ukrayna oğlu Taras Şevçenkonun 
abidəsinin ucaldıldığını, adına park salın-
dığını, paytaxtın ən böyük meydanlarının 
birinin Ukrayna adını daşıdığını diqqətə 
çatdırıb. 

Dövlətimizin başçısı bəyanatında 
səfər çərçivəsində imzalanan sənədlərdə 
ifadə olunan məsələrin yaxın gələcəkdə 
uğurla həlli nəticəsində iki ölkə arasında 
əməkdaşlığın, dostluq əlaqələrinin daha 
da möhkəmlənəcəyinə əminliyini bildirib. 
Prezident İlham Əliyevin Ukraynaya işgü-
zar səfərinin nəticələri iki ölkə arasında 
30 il ərzində iqtisadi əməkdaşlığın inkişa-
fının dinamik xarakter daşıdığını göstərir. 
Yeri gəlmişkən, Ukrayna Prezidenti Volo-
dimir Zelenskinin 2019-cu ilin dekabrında 
Azərbaycana etdiyi səfərin gündəliyində 
əsas məsələnin də iqtisadiyyatın 
müxtəlif sahələrində əməkdaşlığın 

genişləndirilməsi ilə bağlı idi. Digər 
tərəfdən, ticarət evlərinin açılması, biznes 
forumlarının keçirilməsi bu istiqamətdə 
daha yüksək nəticələrin əldə olunmasına 
hesablanmışdı. Ötən ilin on bir ayının 
göstəricilərini 2020-ci ilin nəticələri ilə 
müqayisə edəndə də, müəyyən müsbət 
dinamikaya nail olunduğunu görə bilərik. 
Belə ki, keçən ilin yanvar-noyabr ayların-
da iki ölkə arasında ticarət dövriyyəsi 866 
milyon dollar təşkil edib. İdxal 419 milyon 
dollara, ixrac isə 446 milyon dollara çatıb. 

Pandemiyanın yaratdığı böhran şəraiti 
daha yaxşı göstəricilərin əldə olunmasına 
maneələr yaratsa da, göründüyü kimi, 
müəyyən inkişaf dinamikası müşahidə 
edilib və qarşıdakı illərdə iki ölkə ara-
sında iqtisadi əlaqələri genişləndirmək 
və yeni əməkdaşlıq formalarını 
müəyyənləşdirməklə bu gün iqtisadi-
ticari əlaqələrinin sürətli inkişafına nail 
olmaq əsas vəzifədir. Bu vəzifənin həllini 
isə Prezident İlham Əliyevin Ukraynaya 
səfəri çərçivəsində imzalanan çox mü-
hüm sənədlərin icra ediləcəyi şərtləndirir. 

Ukrayna ilə Azərbaycan arasında 
iqtisadi əməkdaşlıqda enerji sahəsindəki 
əlaqələr xüsusilə diqqət çəkir. SOCAR-ın 
yanacaqdoldurma stansiyalarının 
Ukraynada məşhur brend kimi tanınması 
məhz bunun əyani ifadəsidir. Bununla 
belə unutmayaq ki, enerji sektorunda 
əməkdaşlığın genişləndirilməsi üçün 
daha geniş imkanlar mövcuddur.

Təbii ki, hər zaman alternativ bazarla-
ra çıxışın mövcud olması ölkələrin ixrac 
imkanlarının artmasına önəmli təsir edir. 
Bu baxımdan Ukrayna Azərbaycanın 
ixrac malları, o cümlədən kənd təsərrüfatı 
və neft-kimya məhsulları üçün əlverişli və 
alternativ bazardır. Bu ölkədən isə res-

publikamıza qara metallar, kağız, karton, 
əczaçılıq məhsulları və s. ixrac olunur.

Bununla yanaşı, dost ölkədə dəmyə 
əsaslı və yüksək məhsuldarlığa malik, 
xarici icarəyə açıq geniş torpaqlar var. 
Strateji əhəmiyyətli kənd təsərrüfatı 
məhsulları, xüsusilə taxıl əkini üçün 
icarəyə torpaqlar götürmək və hasil olan 
məhsulu ölkəmizə gətirmək mümkündür. 
Bu isə son günlər dünya bazarlarında 
ərzaq qiymətlərində müşahidə edilən artı-
mın ölkə iqtisadiyyatına təsirinin azalma-
sına və ərzaq təhlükəsizliyimizin təmininə 
öz müsbət təsirini göstərə bilər. Şübhəsiz 
ki, Azərbaycanda bu istiqamətdə zəruri 
addımlar atılacağı gözlənilir. 

Yeri gəlmişkən, Prezident İlham 
Əliyev yanvarın 12-də yerli televiziya 
kanallarına müsahibəsində də sözügedən 
məsələ barədə fikirlərini diqqətə çatdırıb. 
Dövlətimizin başçısı müsahibəsində xarici 
icarəyə açıq və münbit torpaq sahələrinin 
icarəyə götürülməsi, orada məhsulların 
yetişdirilərək ölkəmizə gətirilməsi 
məsələsinin mümkünlüyünü qeyd edib.

Sonda bir məqamı da qeyd etmək 
istərdik. Prezident İlham Əliyevin Ukray-
naya işgüzar səfəri çərçivəsində iqtisa-
diyyatın müxtəlif sahələrində ikitərəfli 
münasibətlərin inkişafında yeni səhifələr 
açan vacib sənədlər imzalanması bu 
ölkənin mediasında geniş işıqlandırılma-
ğa başlanıb. Ukraynalı iqtisadçı ekspert 
Aleksandr Oxrimenko mətbuata açıqla-
masında bildirib ki, “Qida təhlükəsizliyi 
sahəsində əməkdaşlıq haqqında” Saziş 
iki ölkə arasında qida məhsullarının 
ixracı və idxalı üçün bürokratik əngəllərin 
aradan qaldırılmasını şərtləndirəcək. 
“İkitərəfli ticarətdə təcili əməkdaşlıq haq-
qında” Anlaşma Memorandumu isə hər 

iki ölkənin iş adamları arasında əmtəə 
mübahisələrini daha tez və səmərəli 
həll etməyə imkan yaradacaq. Bu, eyni 
zamanda, Azərbaycan-Ukrayna arasında 
ticarət dövriyyəsinin daha da artmasına 
müsbət təsir göstərəcək. 

Ukraynalı iqtisadçı ekspertin sözlərinə 
görə, “Aqrar sahədə əməkdaşlıq haqqın-
da” Anlaşma Memorandumu da bir sıra 
məqamlara əsasən xüsusi önəm daşıyır. 
Belə ki, Ukrayna bu gün aqrar sektora 
investisiyaların cəlb olunmasında maraq-
lıdır. Azərbaycan isə bu cür investor ola 
və dost ölkəyə kənd təsərrüfatının inki-
şafında, ümumiyyətlə ərzaq təhlükəsizliyi 
ilə bağlı problemlərin həllində kömək edə 
bilər. Çünki Ukraynada torpaq bazarı-
nın işə düşməsindən sonra investorlar 
qarşısında böyük imkanlar açılır və 
burada dövlət dəstəyi, bu münasibətlərin 
inkişafının təminatı qarşıda mühüm vəzifə 
kimi durur. Nəhayət, Azərbaycan neftlə 
zəngin ölkədir, Ukraynada isə neft emalı 
zavodları mövcuddur və bunun üçün 
Azərbaycan neftini emal etmək sərfəlidir. 
“Energetika sahəsində əməkdaşlıq haq-
qında” Anlaşma Memorandumu isə bu 
məsələnin reallaşmasını şərtləndirir. 

Aleksandr Oxrimenko açıqlamasın-
da imzalanan sənədlərin Azərbaycanla 
Ukrayna arasında müxtəlif istiqamətlərdə 
qarşılıqlı münasibətlərin inkişafında 
yeni səhifə açdığını əminliklə bildi-
rib. Prezident İlham Əliyevin səfəri 
çərçivəsində əldə olunan razılaşmaların 
reallaşdırılması isə iki ölkə iqtisadiyya-
tının daha sürətli inkişafına yol açaca-
ğını və yüksək dividendlər gətirəcəyini 
əsaslandırır.

Vaqif BAYRAMOV, “Xalq qəzeti”

